Antur yr Actau


Enwaedu?  Mae’n perthyn i’r gorffennol!
Actau pennod 15, adnod 1 – 21
Enwaedu (Hebraeg mwl), llawdriniaeth i dynnu blaengroen pidyn pob bachgen Iddewig wyth diwrnod ar ôl ei eni, ac hefyd pob dyn (dim ots am ei oed) sy’n troi i ddilyn y ffydd Iddewig.  Rhoddodd Duw y gorchymyn i enwaedu i Abraham a’i ddisgynyddion (Genesis 17.10-12). Roedd enwaediad yn arwydd gorfodol bod person yn ffyddlon i’r ffydd Iddewig ac yn cadw’r Ddeddf.  Roedd enwaediad hefyd yn cael ei alw yn “gyfamod ein Tad Abraham”.
Hm!

Achosodd y ffaith fod pobl o genhedloedd eraill yn dod yn Gristnogion broblem i’r Iddewon, yn enwedig i’r Phariseaid (grŵp o Iddewon oedd yn credu yn gryf bod Iddewon i gadw ar wahân i bawb arall).  Problem arall oedd cred yr Iddewon bod nhw, a nhw yn unig, yn bobl arbennig i Dduw. Felly dyma nhw’n gwneud y sym yma

Allwn ni ddim cymysgu hefo pobl sy ddim yn Iddewon +
Dim ond Iddewon sy’n cael eu derbyn gan Dduw




= rhaid i bawb sy am fod yn Gristion ddod yn Iddew yn gyntaf ac mae hynny’n golygu enwaediad i’r dynion! 

Ar wahân i’r ffaith bod llawer o ddynion yn Antiochia isio osgoi llawdriniaeth boenus (!) roedd yna gwestiwn pwysig i’w ateb.  
Ydy achubiaeth  Iesu i bawb, neu dim ond i grŵp arbennig o bobl?  
Roedd yn rhaid mynd i Jerwsalem, at arweinwyr yr Eglwys i sortio hyn. 

Yn y Cyngor yno dadleuodd ddau Iddew pwysig, Pedr a Iago, o blaid y credinwyr oedd ddim yn Iddewon.  Er bod y ddau wedi cadw’r Ddeddf ers iddyn nhw fod yn fabis, doedden nhw ddim yn credu bod yn rhaid i Gristnogion newydd o genhedloedd eraill wneud hynny.  Roedd yn glir bod Duw ar waith ym mywydau’r bobl yma er bod nhw ddim wedi cael enwaediad.  Meddai Pedr

Mae Duw yn gwybod beth sydd yng nghalon pobl, a dangosodd yn glir ei fod yn eu derbyn nhw drwy roi'r Ysbryd Glân iddyn nhw yn union fel y cafodd ei roi i ni. Doedd Duw ddim yn gwahaniaethu rhyngon ni a nhw, am ei fod wedi puro eu calonnau nhw hefyd wrth iddyn nhw gredu.... ..dim ond ffafr a haelioni’r Arglwydd Iesu sy’n ein hachub ni fel hwythau!" 
Ac meddai Iago  Felly, yn fy marn i, ddylen ni ddim gwneud pethau'n anodd i’r bobl o genhedloedd eraill sy'n troi at Dduw. 
A dyna ni.  Mae’r canrifoedd o wahanu rhwng Iddew a pherson sy ddim yn Iddew yn dod i ben – yn eglwys Iesu Grist. Mae Effesiaid pennod 2 yn dweud mwy am hyn. 

Credu yn Iesu a derbyn haelioni a maddeuant Duw sy’n bwysig.  

Dim ots pwy wyt ti, beth ydy lliw dy groen, dy oed, dy waith, os wyt ti’n ddyn neu’n ddynes, yn glyfar neu’n dwp!
Tro dy gefn ar bechod a chredu’r newyddion da!

